
	Ի պատասխան Ձեր 15.05.2025թ. N 1/01.3/5580-2025 գրության՝ «Հայաստանի Հանրապետության 2025 թվականի պետական բյուջեի մասին» օրենքում և Հայաստանի Հանրապետության կառավարության 2024 թվականի դեկտեմբերի 27-ի N 2060-Ն որոշման մեջ փոփոխություններ ու լրացումներ կատարելու և շրջակա միջավայրի նախարարությանը գումար հատկացնելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը. 
Նախագծով առաջարկվում է ՀՀ 2025թ. պետական բյուջեով նախատեսված Կառավարության պահուստային ֆոնդից Շրջակա միջավայրի նախարա¬րությանը (Նախարարություն) հատկացնել 26.8 մլն դրամ՝ նախարարության աշխատակիցների միջազգային բնապահպանական միջոցառումներին մասնակցելու նպատակով արտասահմանյան գործուղումների ծախսերի ապահովման համար։ 
Այս կապակցությամբ, հայտնում ենք, որ 2025թ. պետական բյուջեի կազմման գործընթացի շրջանակներում Նախարարության բյուջետային հայտով արտասահմանյան գործուղումների համար ներկայացվել է 8.0 մլն դրամի ծախսային առաջարկ։ ՀՀ կառավարությունում ՀՀ 2025թ. պետական բյուջեի քննարկման արդյունքներով գրեթէ բոլոր պետական մարմինների պահպանման ծախսերը նվազեցվել են միասնական սկզբունքով՝ 4%-ի չափով, իսկ պահպանման ծախսերի գծով նախատեսված գումարների բաշխումն ըստ ուղղությունների վերապահվել է համապատասխան գերատեսչություններին՝ նպատակ ունենալով օպտիմալացնել գերատեսչությունների պահպանման ծախսերը: Արդյունքում, Նախարարության կողմից ծառայողական գործուղումների համար նախատեսվել է հատկացնել 9.4 մլն դրամ, որից 4.6 մլն դրամը՝ ներքին գործուղումների, իսկ 4.8 մլն դրամը՝ արտասահմանյան գործուղումների համար: Հետևաբար, մի կողմից վերոհիշյալ նպատակով գործուղումների կարիքները Նախարարության կողմից չի ներկայացվել բյուջետային հայտով և չի քննարկվել բյուջետային գործընթացի շրջանակներում, մյուս կողմից, Նախարարության կողմից կրճատվել են արտասահմանյան գործուղման ծախսերը՝ դրանք համարելով պահպանման ծախսերի շրջանակներում ոչ առաջնահերթ ծախսեր: Հետևաբար, Նախարարությունը ծախսերի օպտիմալացման փոխարեն, ըստ էության առաջարկում է ավելացնել գերատեսչության պահպանման ծախսերը, ինչը համահունչ չի այդ ծախսերի գծով կայացված բյուջետային որոշումների տրամաբանությանը:

	

	Բացի այդ, Նախագծի հիմնավորման համաձայն՝ գործուղումներից ակնկալվում է Նախարարության աշխատակիցների միջազգային կարևորագույն բնապահպանական միջոցառումներին մասնակցության ապահովում, COP17-ի նախապատրաստման արդյունավետություն՝ փորձի ձեռքբերում և համագործակցության ընդլայնում, ՀՀ միջազգային դերի ուժեղացում՝ բնապահպանական գլոբալ քաղաքականությունում, ներդրումների հնարավորություններ՝ կանաչ տնտեսության և կայուն զարգացման ոլորտում։
        Հաշվի առնելով վերոնշյալը, առաջարկում ենք ներկայացնել տեղեկատվություն յուրաքանչյուր միջոցառման մասով նախարարության գործողությունների և COP17-ի նախապատրաստման հետ փոխկապվածությունը: Ընդ որում առաջարկում ենք ներկայացնել նաև յուրաքանչյուր միջոցառմանը Նախարարության մասնակցության, ինչպես նաև մասնակիցների քանակի անհրաժեշտության վերաբերյալ համապատասխան հիմնավորումներ:
Բացի այդ հարկ է նշել, որ COP 17-ի կազմակերպման և անցկացման նպատակով ՀՀ 2025թ պետական բյուջեում, 2025-2027թթ. ՄԺԾԾ-ով, ինչպես նաև ներկայում քննարկվող 2026-2028թթ. ՄԺԾԾ նախնական չափաքանակների նախագծով միջոցներ նախատեսված չեն:
	Չի ընդունվել

Պարզաբանում

Հաշվի առնելով, որ 2026 թվականին Հայաստանը հյուրընկալելու է ՄԱԿ-ի «Կենսաբանական բազմազանության մասին» կոնվենցիայի կողմերի 17-րդ համաժողովը (COP17)՝ անհրաժեշտություն է առաջացել առաջիկա երկու տարիների ընթացքում ակտիվ կերպով և բովանդակային մասնակցություն ապահովել տարաբնույթ միջազգային բնապահպանական միջոցառումներին, աշխատաժողովներին, հարակից միջոցառումներին և այլ նախաձեռնություններին, ինչն ընդգծվել է նաև ՀՀ արտաքին գործերի նախարարության համապատասխան գրությամբ (Կցվում է, «Հիմքեր» փաթեթի ԱԳՆ գրություն)։ 
Վերոհիշյալի շրջանակներում 2025 թվականին արդեն իսկ կան նախատեսված և ակնկալվող մի շարք միջազգային բնապահպանական միջոցառումներ և աշխատաժողովներ,  շրջակա միջավայրի նախարարության ներկայացուցիչների առաջադրմամբ, որոնց մասնակցության նպատակով կազմակերպիչների կողմից ֆինանսավորում չի նախատեսվում (կամ ֆինանսավորում նախատեսվում է սահմանափակ ներկայացուցիչների համար)։ Ուստի, անհրաժեշտություն է առաջանալու ապահովել ներկայացուցչ(ներ)ի գործուղման հետ կապված անհրաժեշտ ծախսերը։
 Նշված միջոցառումներից են.
•	Անտառներին նվիրված ՄԱԿ ֆորումի 20-րդ նստաշրջան, 2025թ. մայիսի 5-ից 9-ը, Ամերիկայի Միացյալ Նահանգներ (Նյու Յորք),
•	Օվկիանոսի հարցերով ՄԱԿ համաժողով, 2025թ. հունիսի 9-ից 13-ը, Ֆրանսիա (Նիցցա),
•	Սառցադաշտերի պահպանման հարցերով բարձր մակարդակի միջազգային համաժողով, 2025թ. մայիսի 29-ից 31-ը, Տաջիկիստան (Դուշանբե) /հյուրընկալող կողմն ապահովում է միջոցառմանը մասնակցության հետ կապված բոլոր ծախսերը, բացառությամբ միջազգային ավիափոխադրման հետ կապված ծասերի/,
•	Ռամսարի կոնվենցիայի Կողմերի 15-րդ համաժողով (COP15), 2025թ. հուլիսի 15-ից 31-ը, Զիմբաբվե (Վիկտորիա Ջրվեժ),
•	ՄԱԿ-ի «Կլիմայի փոփոխության մասին» շրջանակային կոնվենցիայի Կողմերի  30-րդ համաժողով (COP30), 2025թ. նոյեմբերի 10-ից 21-ը, Բրազիլիա (Բելեմ),
•	«Անհետացման եզրին գտնվող վայրի կենդանական ու բուսական աշխարհի տեսակների միջազգային առևտրի մասին» (CITES) կոնվենցիայի Կողմերի 20-րդ համաժողով, 2025թ. նոյեմբերի 24-ից դեկտեմբերի 5-ը, Ուզբեկստան (Սամարկանդ),
•	ՄԱԿ ԵՏՀ Բնապահպանական քաղաքականության կոմիտեի 30-րդ նիստ (UNECE CEP), 2025թ. նոյեմբերի 26-28, Շվեյցարիա (Ժնև),
•	ՄԱԿ-ի շրջակա միջավայրի 7-րդ ասամբլեա (UNEA-7), 2025թ. դեկտեմբերի 8-ից 12-ը, Քենիա (Նայրոբի),
•	 և այլն։
Հարկ է նշել նաև, որ 2024 թվականի դեկտեմբերի 20-ին Մոսկվայում կայացած Հայաստանի Հանրապետության և Ռուսաստանի Դաշնության միջև տնտեսական համագործակցության հարցերով միջկառավարական հանձնաժողովի քսաներեքերորդ նիստի արձանագրության համաձայն 2025 թվականի 2-րդ եռամսյակում՝ Ռուսաստանի Դաշնության տարածքում պետք է կայանա Շրջակա միջավայրի պահպանության բնագավառում համագործակցության մասին միջգերատեսչական հուշագրի կիրարկման հարցերով աշխատանքային խմբի երկրորդ նիստը։ Համաձայն ռուսական կողմից ստացված գրության, վերոնշյալ  հանդիպումը տեղի կունենա 2025 թվականի հունիսի 9-ից 10-ը Ռուսաստանի Դաշնության Կիսլովոդսկ քաղաքում։ Հուշագրի համաձայն՝ աշխատանքային խմբերի նիստերին մասնակցելու համար յուրաքանչյուր կողմ հոգում է իր ներկայացուցիչների ճանապարհի և կեցության հետ կապված ծախսերը։
Միաժամանակ հայտնում եմ, որ շրջակա միջավայրի նախարարության ներկայացուցիչները, ըստ անհրաժեշտության, ներգրավված են լինում նաև Հայաստանից դուրս կայանալիք միջկառավարական տնտեսական հանձնաժողովների նիստերին, ինչպես նաև ՄԱԿ-ի տարբեր որորտային հանձնաժողոներին կից աշխատանքային խմբերի և ՀՀ-ԵՄ Համապարփակ և ընդլայնված գործընկերության համաձայնագրի (CEPA) շրջանակներում համապատասխան ենթակոմիտեների նիստերին, որոնց մասնակցության հետ կապված ծախսերը ևս կատարվում են պետական բյուջեով Հայաստանի Հանրապետության շրջակա միջավայրի նախարարությանը հատկացված միջոցների հաշվին։
  Հաշվի առնելով վերոգրյալը՝ անհրաժեշտություն է առաջացել ներգրավել լրացուցիչ ֆինանսական միջոցներ՝ ապահովելու համար նախարարության ներկայացուցիչների պատշաճ մասնակցությունը վերոնշյալ միջազգային և տարածաշրջանային միջոցառումներին (ներառյալ գործուղման, տրանսպորտային և կեցության ծախսերը, ինչպես նաև ապահովագրության ու օրապահիկի հատկացումները)։


	     Ինչ վերաբերվում է ՀՀ կառավարության պահուստային ֆոնդից հատկացումների տրամադրմանը, ապա արդեն իսկ շրջանառվող ՀՀ 2025 թվականի պետական բյուջեով նախատեսված ՀՀ կառավարության պահուստային ֆոնդից հատկացումներ նախատեսող ՀՀ կառավարության որոշման նախագծերի ընդունումը կհանգեցնի «ՀՀ 2025 թվականի պետական բյուջեի մասին» օրենքով նախատեսված «ՀՀ կառավարության պահուստային ֆոնդ» ծախսային ծրագրի 1-ին կիսամյակի ճշտված չափաքանակի գերազանցմանը:
      Հետևաբար ֆիսկալ սահմանափակումներից ելնելով՝ առաջարկում ենք նոր պարտավորություններ ստանձնելուց առաջ, դրանք առաջնահերթ համարելու պարագայում, վերանայել մարմնի 2025թ. պետական բյուջեով նախատեսված ծախսային առաջնահերթությունները՝ համապատասխան չափով նվազեցնելով ոչ առաջնահերթ միջոցառումներին տրամադրվող հատկացումները:
	Ընդունվել է

     Նախագիծը լրամշակվել է, նախարարության արտասահմանյան գործուղումների համար անհրաժեշտ ծախսերը նախատեսվում է իրականացնել ՇՄՆ ՀՀ 2025 թվականի պետական բյուջեի 1173 «Անտառների կառավարում» ծրագրի 11004 «Անտառների վնասակար օրգանիզմների դեմ պայքար» միջոցառման պետական գնումների արդյունքում տնտեսված միջոցներց՝ վերաբաշխման ձևով։







